
আশাকানন
৯৫




সে শোক-কানন শোভা-বিরহিত
দেখিতে তাহার(ই) প্রায়।

নিরখি আশ্চর্য্য প্রাণী সে কাননে
দুই রূপ, দুই ভাগে,

ধায় পরস্পর কানন-ভিতরে,
পাছে এক, অন্য আগে;

জীবিত যাহারা তাহারা পশ্চাতে,
অগ্রভাগে ছায়া যত;

কানন-ভিতরে করে পরিক্রম
অবিশ্রান্ত অবিরত।

হা হতোঽস্মি রব, শিব শিব ধ্বনি,
সতত জীবিত মুখে;

ছায়াবৃন্দ পাছে ঘুরিয়া ঘুরিয়া
ভ্রমিছে মনের দুখে।

কত যে প্রাচীন ভ্রমিছে সেখানে
প্রসারিয়া দুই বাহু;

বিশীর্ণ শরীর, ব্যাকুল বদন,
গ্রাসিয়াছে যেন রাহু।

কত শিশু-ছায়া ধায় অগ্রভাগে,
নিকটে আসিলে, হায়,

অমনি সরিয়া ফিরে ফিরে চাহি
দূরেতে পলায়ে যায়।

কোন বা যুবক বৃদ্ধের আকৃতি
ছায়ার পশ্চাতে ধায়;

ছায়া স্থির রহে যুবা ছুটি আসি
আলিঙ্গন করে তায়;

কোথা আলিঙ্গন, বৃথা সে পরশ,
শূন্য বাহু বক্ষঃস্থলে।

যুব দীর্ঘশ্বাসে ছায়া নিরখিয়া
ভাসে তপ্ত অশ্রুজলে।

